
Date : October 24, 2018
Nimewo Pwogram Nan : 1035
Tit Pwogram Nan   : 1 Pyè 2:11- 3:1

Se tout yon plezi pou nou rankontre w jodia nan etid biblik Atravè
Labib n ap etidye 1 Pyè 2:11 – 3: 1.

Annou priye Bondye.

Mèsi Bondye Papa pou bèl opòtinite sa a nou genyen pou etidye
Pawòl ou. N ap envite W pran plas Ou nan nou e pami nou pou
glwa non W kapab manifeste nan tout bagay. Se nan non Bondye
Pitit la sovè e Senyè nou Jezikri nou priye W, amèn.

Ou byenvini nan etid la pou jounen an pasaj nou se 1 Pyè 2 :11-
3 :1.

1 Pyè 2 :11 Zanmi m' yo, men sa m'ap mande nou. M'ap
pale ak nou koulye a tankou ak moun ki etranje, ki depasaj sou
latè: Se pou nou kenbe tèt ak tout egzijans lachè a k'ap goumen
kont nanm nou.

Pitit Bondye a bezwen pibliye lwanj Li. Nan ki fason ? Eske se vèk
kantik yo ? Wi se toujou bon pou n manifeste lwanj li ak kantik yo
men sa ap rezone ankò pi fò si nou pibliye lwanj Li ak fason n ap
evite travay lachè yo nan lavi nou. Anvan sa Pyè te di nou travay
lachè  a  se :  malis,  riz,  lanvi,  ipokrizi  ak  pale  moun mal.  Nou
pibliye  lwanj  Li  lè  nou  adòpte  yon  atitid  ki  baze  sou  Pawòl
Bondye.

1 Pyè 2 :12 Se pou nou gen yon bon kondit nan mitan
moun sa yo ki pa konn Bondye. Konsa, lè y'ap pale nou mal, lè

y'ap di se yon bann malfektè nou ye, y'a gen pou yo rekonèt tout
byen n'ap fè a, y'a fè lwanj Bondye lè la vin jije yo.

« Se pou nou gen yon bon kondit nan mitan moun sa yo ki pa
konn Bondye. » Donk ou wè vrè separasyon kretyen an se pa
afiche yon swadizan aparans sen. Se pa sèlman lè w pa fè bagay
monden. Se yon aksyon trè pozitif. Li gen ladann onètete avèk
bon zèv. Tout kretyen nan nenpòt biznis yo enplike dwe demontre
lwanj Bondye ak onètete yo. Sa se yon temwayaj pou lemonn.

1 Pyè 2 :13, 14 Soumèt devan tout otorite lèzòm etabli.  Fè
sa pou Bondye. Soumèt devan wa a, paske se li ki pi gwo chèf.

Soumèt devan majistra yo, paske wa a voye yo pou pini tout
moun k'ap fè mal, pou fè lwanj tout moun k'ap fè byen.

Nan epòk sa a nonm san fwa ni  lwa yo rele Newo a te apèn
monte sou pouvwa kòm anperè. Anpi Women an vante tèt li pou
di l pote jistis pou lòm. Men an reyalite, li te tankou nenpòt ki
gouvènman, ata gouvènman nou an. Pò malere a pa t janm gen
yon  chans  vre.  Grannèg  yo  te  toujou  gen  mwayen peye  gwo
avoka ki maton ase pou ede yo evade lalwa. Se moun ki pa ka
peye a sa ki pa kapab la ki toujou gen pwoblèm ak lalwa. 

Nan ka sa a, se ki relasyon kretyen an ta dwe gen ak lalwa ? Li
bezwen obeyi  lalwa.  Se ezakteman sa apot  Pyè ap di  isit  la :
«Soumèt devan tout otorite lèzòm etabli.  Fè sa pou Bondye. »
Kòm se anba pouvwa anpi women an yo t ap viv, yo te bezwen
obeyi l. Byenke nan entansyon l Wòm t anvi pou lwa li yo te ka jis
e ekitab an reyalite yo pa t sa. Ou ka sonje se lalwa women ki te
krisifye Senyè Jezi e pèsikite legliz primitiv la ; poutan Wòm t ap
rele byen fò pou di jan l se yon sistèm ki baze sou lajistis. Dr.
McGee di sa sanble ak Lèzetani sèjousi kote y ap mete levanjil ou
relijyon,  ki  se  predikasyon  Pawòl  Bondye  a,  sou  kote  tou
dousman.  Eske  sa  vle  di  nou  bezwen  pase  nan  rebelyon  pou

dechouke gouvènman an ? Non. Apot Pyè di nou bezwen obeyi
lwa yo ki etabli nan peyi a.      

1 Pyè 2 :15 Paske, Bondye vle pou n' fè sa ki byen, pou
n'  ka  fèmen  bouch  moun  sa  yo  ki  pa  konn  anyen,  ki  san
konprann.

Lè kretyen an soumèt devan gouvènman an e devan otorite yo ki
etabli pou dirije l nan peyi a, sa se yon lòt fason pou demontre
laglwa Bondye atravè vi l. Dr. McGee di sa pa jan m fè m plezi
resevwa yon kontravansyon, men malgre tou m toujou peye tikè
a e pran prekosyon pou m pa dezobeyi lalwa. Nou bezwen obeyi
lalwa paske sa se yon pati nan temwayaj nou. 

1 Pyè 2 :16 Se  pou  nou  viv  tankou  moun  ki  gen  tout
libète yo. Men, nou pa dwe pran libète sa a sèvi yon kouvèti pou
nou fè sa ki mal. Se pou nou viv tankou moun k'ap sèvi Bondye.

Fason kretyen an viv ak lòt moun se yon temwayaj ki pale pi fò
pase yon mesaj k ap bay sou yon chè legliz. Anfèt, moun k ap viv
nan Kris la gen yon libète ke moun ki pa konn Kris la pa genyen.
Kretyen an gen yon libète mèvèye nan Jezikri. Pèsonèlman, m
kwè gen kèk kote m ta ka ale ou kèk bagay m ta ka gade ke yon
kretyen an jeneral pa ka fè. Men malgre m pa kwè yo ta ka fè m
anyen, m evite yo akoz temwayaj mwen. M pa ta renmen pou
libète m nan sèvi kòm yon pyè dachòpman, pou ta lakòz yon lòt
kretyen ki pi fèb nan lafwa bite. Nou bezwen sonje malgre nou lib
nou se sèvitè Bondye.     

1 Pyè 2 :17 Se pou nou bay chak moun respè li merite.
renmen tout frè nou yo, gen krentif pou Bondye, respekte wa a.

« Se pou nou bay chak moun respè li merite. » Gen lòt vèsyon ki
di  tou  « Onore  ou  respekte  tout  moun. »  Yon  kretyen  dwe

respektè lòt moun. Men remake li pa di renmen tout moun, paske
kwè m si w vle gen anpil moun ki pa emab.
 
« Renmen tout frè nou yo…»  Pandan ke nou dwe respekte tout
moun an jeneral, pou frè ak sè nou yo nan legliz la pasaj ale pi
lwen pou mande nou renmen yo.

« Gen  krentif  pou  Bondye. » Evidamman  kòm  kretyen  nou
bezwen demontre ak lavi nou ke nou gen krent Bondye.

« Respekte wa a. » Nou dwe onore fonksyon moun ki plase pou
dirije nou yo. Pèsonèlman m poko janm vote pou yon prezidan
favori. Vòt mwen yo plis konte kont lòt kandida yo. M poko janm
jwenn yon prezidan m panse ki  ka fè travay la  a 100%. Men
nenpòt moun ki rive prezidan e nenpòt lakin li ta ka genyen an,
nou bezwen onore l poutèt pòs li okipe a. 

1 Pyè 2 :18 Nou menm domestik yo, nou fèt pou soumèt
devan mèt nou yo avèk tout respè yo merite. Pa sèlman devan
mèt ki bon yo, mèt ki gen bon kè yo, men devan mèt ki gen
karaktè difisil yo tou.

« Nou menm domestik yo, nou fèt pou soumèt devan mèt nou yo
avèk tout respè yo merite. » Nan kontèks n ap viv la nou ta ka di
anplwaye se pou nou soumèt devan patwon nou. Gen anpil moun
ki temwaye kòman se yon benediskyon pou yo travay pou yon
bon patwon, yon kretyen ki respekte moun.  Men e si sa ak yon
patwon monden w ap travay ?

« Pa sèlman devan mèt ki bon yo, mèt ki gen bon kè yo, men
devan  mèt  ki  gen  karaktè  difisil  yo  tou. » Donk  nou  bezwen
fonksyone ak yo e soumèt devan yo tou, akondisyon ke yo pa
mande w fè yon bagay ilegal ou ki kontrè ak kwayans ou.

Alò remake soumèt pa vle di tounen yon ti zonbi ; men li endike
pito  yon  libète  pou  chwazi.  Soumèt  se  yon  bagay  ou  fè
volontèman,  pa  paske  patwon w se  yon bon moun men akoz
temwayaj w ap bay pou Kris la.  Kretyen an tou demontre lwanj
pou Bondye ak fason l konpòte l nan travay la. 

1 Pyè 2 :19, 20 Bondye va beni nou, si, lè y'ap fè nou soufri
pou sa nou pa fè, nou sipòte lafliksyon an paske nou konnen se
sa Bondye vle.
Ki lwanj ki gen nan sa si nou sipòte lè y'ap maltrete nou pou sa
nou fè ki mal? Men, si lè nou fè byen, nou sipòte tou sa y'ap fè
nou soufri  poutèt  byen nou fè  a,  sa  se yon bèl  bagay devan
Bondye.

 « Ki lwanj ki gen nan sa si nou sipòte lè y'ap maltrete nou pou
sa nou fè ki mal? » Lwanj isit la bay lide felisite, fè konpliman.
Nan sans literal sa yo tradwi pa « maltrete » a se bay yon kout
pwen. Se konsa yo te konn trete esklav nan tan apot Pyè yo. Si
yon esklav ta vole ou fè manti  ou pase nan rebelyon e refize
travay, mèt li ta ka pran l e bimen l ak kout pwen. Pyè ap di si se
pou yon bagay  ou fè  ki  mal  y  ap maltrete  w,  epi  w ap  pran
pasyans, pa gen rezon pou yo konplimante w. Se w ou k t al
chache pinisyon an. Bondye pa pral konplimante pasyans ou nan
yon ka parèy.  

« Men, si lè nou fè byen, nou sipòte tou sa y'ap fè nou soufri
poutèt  byen  nou  fè  a,  sa  se  yon  bèl  bagay  devan  Bondye. »
Evidamman reyaksyon natirèl la lè yon moun fè nou enjistis se
pou replike, reponn kif pou kif. M dwe konfese sa se reflèks mwen
tou, men m ap aprann pou m ka kite sa Bondye. Bondye di nan
Women 12 :19 : « Se mwen menm sèl ki gen dwa tire revanj» e
onètman Bondye ka regle sa enfiniman pi byen pase m. Senyè
Jezi pou tèt pa L te di nan Mayte 5 :11-12 : «Benediksyon pou
nou lè moun va joure nou, lè y'a pèsekite nou, lè y'a fè tout

kalite manti sou nou paske se moun pa m' nou ye. Fè kè nou
kontan. Wi, nou mèt kontan nèt, paske yon gwo rekonpans ap
tann nou nan syèl la…  E pyè konfime Bondye pran ka sa yo an
konsiderasyon.

Epi w ap wè Pyè pa pran anpil tan pou tounen pale yon fwa ankò
sou Senyè Jezi, l ap fè nou sonje soufrans yo Kris la te andire yo,
bagay ki se yon egzanp pou nou menm kretyen. 

1 Pyè 2 :21, 22 Se pou sa menm Bondye te rele nou, paske
Kris la te soufri pou nou. Li kite yon egzanp pou nou swiv pye
pou pye.
Li pa t' janm fè ankenn peche. Ankenn manti pa t' janm soti nan
bouch li.

Lè Senyè Jezi t ap viv isit sou latè Li te andire de kalite soufrans :
Li te soufri kòm moun k ap viv sou latè, soufri pou sa ki dwat. E L
te soufri pou peche limanite.

Men remake aspè soufrans pou peche limanite a pa yon egzanp
pou nou, li  se redanmsyon nou. Se yon bagay pou nou kwè e
asepte, men ke nou pa nan okenn sans ka imite. Men Li te kite
yon egzanp pou nou pandan L t  ap viv sou latè.  Nan Nazarèt
pandan  30  premye  lane  Li  yo,  Li  te  soufri  ridikil  ak
enkonpreyansyon, tankou Sòm 69 mansyone sa. Answit lè l  te
pase nan etap ministè piblik Li, rapò kat Levanjil yo di nou Li te
soufri pou sa ki dwat. Lè ou menm avè m ap soufri akoz lafwa
nou gen nan Bondye a, sa fè nou sonje egzanp Li te kite pou nou
an.   

1 Pyè 2 :23 Lè yo t'ap joure l', li pa t' reponn. Lè yo t'ap
maltrete l', li pa t' mennase pesonn.  Men, li renmèt kòz li nan
men Bondye k'ap jije tout bagay san patipri.

Senyè Jezi te kite sa sou kont Papa L. Yon fwa ankò kite m raple
w sa Bib la di nan Women 12 :19 : « Mezanmi, pa tire revanj.
Men, kite kòlè Bondye fè travay li; paske men sa ki ekri nan Liv
la: Se mwen menm sèl ki gen dwa tire rèvanj, se mwen menm
sèl ki va bay moun sa yo merite... » Ann fè menmjan tou, ann
kite Bondye regle bagay sa yo pou nou. E m ka di w pou sèten, L
ap regle yo.

Answit pwochen vèsè a montre ke Senyè Jezi te soufri tou pou
peche limanite.

1 Pyè 2 :24 Kris la te pote peche nou yo nan kò li  sou
bwa a, pou nou te kapab mouri annegad peche, pou nou te ka viv
dwat devan Bondye. Li te kite yo maltrete l' pou l' te ka geri nou.

Sa se pa yon egzanp nou ka swiv, yon egzanp ki te etabli pou
nou. Pa gen okenn fason nou ka soufri  pou efase pwòp peche
nou, ale wè pou n ta soufri pou peche monn lan. Pyè isit la ap
pale sou redanmsyon : « pou nou te kapab mouri annegad peche
» sa se kondisyon ou eta nou.

Fen vèsè a di tou : « Li te kite yo maltrete l' pou l' te ka geri
nou. » Geri anba ki sa ? M remake lè swadizan gerisè karismatik
yo ap pale sou “pou l te ka geri” yo plis ap fè referans sou Ezayi
53:5 olye de 1 Pyè 2:24, vèsè n ap etidye la, paske Pyè esplike
byen klè ke gerizon sa a se yon gerizon anba peche. Pa gen dout
Senyè Jezi te vin sou latè pou L te ka Gran Doktè ou Gran Gerisè
a, men Gran Doktè a geri anba peche. Pa gen okenn doktè imen
ki ka trete maladi sa. E fason Pyè sèvi ekspresyon sa nou jwenn
nan liv Ezayi a demontre ke se pa t nesesèman sou yon gerizon
fizik Ezayi t ap pale men sou yon bagay ankò pi enpòtan, ankò pi
pwofon ki se gerizon anba peche.    

1 Pyè 2 :25 Nou te tankou mouton ki  te pèdi  bann yo.
Men, koulye a, nou tounen vin jwenn Kris la ki gadò nou, k'ap
veye sou nanm nou.

Yo idantifye tout limanite,  ke se moun sove ou moun ki  poko
konvèti, kòm mouton « Nou te tankou mouton ki te pèdi bann
yo. » Sa tou se yon deklarasyon apot Pyè tire nan liv Ezayi a.
Ezayi 53 :6 di : « Nou te tankou mouton ki te pèdi bann, chak
moun bò pa yo. Men, chatiman ki pou te tonbe sou nou an, Seyè
a fè l' tonbe sou li.» 

Tankou w ka wè, se soufrans Kris la ki tèm dènye pati chapit 2 a.
Gen de aspè nan soufrans Kris, premyèman Li te soufri pou trase
yon egzan pou nou e dezyèmman Li te boukante plas ak nou e
sourfri yon lanmò atwòs pou padon peche nou.

1 PYE CHAPIT 3

TEM :  Soufrans  pwodwi  kondit  kretyen  nan  fwaye  a  e  nan
legliz; Soufrans Kris preche pa Lespri Sen nan tan Noye 

Nan  chapit  3  a,  apot  Pyè  anseye  ke  soufrans  va  pwodwi  tou
kondit kretyen nan lavi kwayan an. Kondit sa a va manifeste de
kote diferan, nan fwaye a e nan legliz.

KONDIT NAN FWAYE A

1 Pyè 3 :1 Menm  jan  an  tou,  nou  menm  medam,  soumèt
devan mari nou. Konsa, si gen nan mari nou yo ki pa kwè nan

Bondye, kondit nou kont pou fè yo kwè, san n' pa janm bezwen
louvri bouch nou,

« Menm jan an tou. » Ki vle di chapit 3 a tounen nan sijè ki t ap
trete anvansa nan chapit  2 a ki se separasyon. Donk pasaj la
makònen e soude de mo sa yo : separasyon ak kondit ansanm
isit la. 

Nou jwenn menm tèm sa a, tèm pozisyon madanm nan okipe nan
fwaye a, repete nan Efezyen chapit 5. Men, Pyè ap fè apwòch li a
sou yon ang konplètman diferan ak sa Pòl t ap diskite nan lèt
Efezyen an. Pòl  pale sou relasyon ki  genyen ant yon madanm
kretyen ak yon mari kretyen ki tou de ranpli ak Lespri Bondye. W
ap  wè  tout  seksyon  sa  a  nan  lèt  Efezyen  an  kòmanse  ak
rekòmandasyon pou nou: « …Plen kè nou ak Sentespri.  » Selon
sa nou jwenn nan Efezyen 5 :18. Kisa w dwe fè lè w ranpli ak
Lespri Sen ? Pòl reponn nan Efezyen 5:22 pou di: “ Nou menm,
medam yo, soumèt devan mari nou tankou nou soumèt devan
Seyè  a.”  e  nan  vèsè  25:  “ Nou  menm,  mari  yo,  se  pou  nou
renmen madanm nou menm jan Kris la te renmen legliz la, jouk li
te asepte mouri pou li.” L ap pale sou yon fwaye kretyen kote tou
de  ni  mari  a  ni  madanm lan  ranpli  ak  Lespri  Sen,  e  se  yon
relasyon kote mari a renmen madanm li e tèlman renmen l ke l
pare pou l mouri pou li.

Anfèt pou garanti lòd nan nenpòt sitiyasyon fòk gen yon dirijan.
Nan maryaj la se mari a ki gen responsablite sa. Men lè yo mande
madanm nan soumèt, se pa tankou soumisyon yon timoun piti.
Gen anpil gason lè yo fin marye ki konsidere madanm yo tankou
yon premye pitit donk yo panse l bezwen obeyi yo tankou yon
timoun.  Sa  pa  biblik  ditou.  Tankou  nou  te  mansyone  sa  deja
soumisyon se yon ak volontè. Pòl ap di mandanm lan : « Soumèt
ou. Mesye sa a renmen w anpil ou bezwen soumèt devan l. » Yon
pi  bon mo nou ta  ka sèvi  nan plas  soumisyon se « repons ».

Reponn mesye a. Si l vin kote w kòm mari w pase men nan kou w
e di  w : « je t’aime à la  folie » sètènman ou ta reponn li  « M
renmen w tou. »

Avèk le tan, m te konseye yon bon kantite jèn ki te envite m
selebre maryaj yo. M pa janm enterese pran trofe moun ki marye
plis moun lan; paske onètman se avèk krent e tranbleman ke m
toujou asepte yon envitasyon parèy. Pèmèt mwen trè briyèvman
mansyone kèk bagay ke m konn pataje ak yo. 

M di yo, yon maryaj fèt sou twa avyon ou twa aspè. Premye a se
aspè fizik la, e sa enpòtan. Se yon aspè monn nan aksantye anpil
sou li sèjousi, sa se relasyon seksyèl la.  Se yon bèl bagay pou
yon gason gen yon bon madanm ke l ka renmen e pase men nan
kou l,  vise  vèsa.  Ant  de kretyen,  sèks  ka tounen bagay ki  pi
presye, ki  pi  bèl  e ki  pi  mèvèye ki gen nan monn lan. M gen
konviksyon ke se sèl kretyen ki ka rive jwi entimite fizik la nan
totalite l, sa vle jan sa ye nan plan Bondye pou l ye a. Pa gen
dout ke relasyon fizik se yon bèl bagay.

Dezyèm nan se aspè mantal ou sikolojik la, ki se yon aspè trè
enpòtan tou. Se yon bèl bagay lè ni mari ni madanm pran plezi
nan menm aktivite. Nan yonn nan toune nou konn fè nan tè sent
lan gen yonn nan yo te yon koup mèvèye ki te nan senkantèn yo
konsa. Yo te konne leve byen bonè nan maten pou fè egzèsis
mache, e yo te fè menm bagay la nan aswè tou. Yo te vizite kèk
plas ki pa t nan plan nou nan toune a. Yo te pran plezi fè yon seri
aktivite ansanm, e se bèl bagay lè yon koup gen kalite relasyon
sa yo. Lè mari ak madanm pa prèske gen anyen an komen sa pa
ede  solidifye  relasyon  an.  Jodia  gen  anpil  klèb  ki  bay  opsyon
chwazi  diferan aktivite  pou separe madanm ak mari  envite yo
chak patisipe sèlman nan sa ki enterese yo. Men nou kwè sa se
yon bagay regretab.   

Twazyèm aspè nan maryaj la se aspè spirityèl la, e sa sèlman
aplikab  pou  yon  maryaj  kretyen,  yon  maryaj  ant  de  moun ki
konvèti. Lè pwoblèm ak difikilte e afliksyon ak soufrans yo vini,
mari ak madanm kretyen yo ka mete ajenou pwoche kote Bondye
nan lapriyè  e antre ansanm nan Pawòl Bondye a. Petèt ou ka
kase de premye aspè yo men Eklezyas 4 :12 di : « Yon kòd trese
an twa pa fasil pou kase.» Lè tou le twa kondisyon yo reyini, ou
gen  yon  maryaj  mèvèye.  De  premye  kòd  yo  ka  kase  men  si
twazyèm nan kenbe, maryaj la ap kenbe tou. Men si twazyèn nan
kase ansanm ak de lòt yo, enben se ka pèdi, pa gen espwa ankò.
M pa kwè gen anpil espwa pou yon maryaj ki rive nan eta sa a. 

Epi konsa nou rive nan fen etid nou pou jounen an. Se moman
kounyea pou nou remèsye w pou prezans ou e kite w avèk lapè e
lagras Bondye. 

